
Kaushikabrahmanena Rakshasaya Proktam Sarasvata Stotram

કૌશિકબ્રાહ્મણેન રાક્ષસાય પ્રોક્તં સારસ્વતસ્તોત્રમ્

શ્રૂયતાં તવ યચ્છ્રેયસ્તથાન્યેષાં  ચ પાપિનામ્ ।
સમસ્તપાપશુદ્ધ્યર્થં પુણ્યોપચયદં ચ યત્ ॥ ૪૧॥
પ્રાતરુત્થાય સતતં મધ્યાહ્નેઽહ્નઃક્ષયેઽપિ  વા ।
અયં શસ્તઃ સદા જાપઃ સર્વપાપોપશાન્તિદઃ ॥ ૪૨॥
હરિં  કૃષ્ણં હૃષીકેશં વાસુદેવં જનાર્દનમ્ ।
પ્રણતોઽસ્મિ જગન્નાથં સ મે પાપં વ્યપોહતુ ॥ ૪૩॥
વિશ્વેશ્વરમજં વિષ્ણુમપ્રમેયપરાક્રમમ્ ।
પ્રણતોઽસ્મિ પ્રજાપાલં સ મે પાપં વ્યપોહતુ ॥ ૪૪॥
વિષ્ણુમચ્યુતમીશાનમનન્તમપરાજિતમ્ ।
પ્રણતોઽસ્મિ મહાત્માનં સ મે પાપં વ્યપોહતુ ॥ ૪૫॥
ચરાચરગુરું નાથં ગોવિન્દં શેષશાયિનમ્ ।
પ્રણતોઽસ્મિ પરં દેવં સ મે પાપં વ્યપોહતુ ॥ ૪૬॥
ગોવર્ધનધરં ધીરં ગોબ્રાહ્મણહિતે સ્થિતમ્ ।
પ્રણતોઽસ્મિ ગદાપાણિં  સ મે પાપં વ્યપોહતુ ॥ ૪૭॥
શઙ્ખિનં  ચક્રિણં શાન્તં શાર્ઙ્ગિણં  સ્રગ્ધરં પરમ્ ।
પ્રણતોઽસ્મિ પતિં  લક્ષ્મ્યાઃ સ મે પાપં વ્યપોહતુ ॥ ૪૮॥
દામોદરમુદારાક્ષં પુણ્ડરીકાક્ષમવ્યયમ્ ।
પ્રણતોઽસ્મિ સ્તુતં સ્તુત્યૈઃ સ મે પાપં વ્યપોહતુ ॥ ૪૯॥
નારાયણં નરં શૌરિં  માધવં મધુસૂદનમ્ ।
પ્રણતોઽસ્મિ ધરાધારં સ મે પાપં વ્યપોહતુ ॥ ૫૦॥
કેશવં કેશિહન્તારં કંસારિષ્ટનિસૂદનમ્ ।
પ્રણતોઽસ્મિ ચતુર્બાહું  સ મે પાપં વ્યપોહતુ ॥ ૫૧॥

શ્રીવત્સવક્ષસં શ્રીશં શ્રીધરં શ્રીનિકેતનમ્ ।
પ્રણતોઽસ્મિ શ્રિયઃ કાન્તં સ મે પાપં વ્યપોહતુ ॥ ૫૨॥
યમીશં સર્વભૂતાનાં ધ્યાયન્તિ યતયોઽક્ષરમ્ ।
વાસુદેવમનિર્દેશ્યં તમસ્મિ શરણં ગતઃ ॥ ૫૩॥
સમસ્તાલમ્બનેભ્યોઽયં સંહૃત્ય મનસો ગતિમ્ ।
ધ્યાયન્તિ વાસુદેવાખ્યં તમસ્મિ શરણં ગતઃ ॥ ૫૪॥
સર્વગં સર્વભૂતં ચ સર્વસ્યાધારમીશ્વરમ્ ।
વાસુદેવં પરં બ્રહ્મ તમસ્મિ શરણં ગતઃ ॥ ૫૫॥
પરમાત્માનમવ્યક્તં યં પ્રયાન્તિ સુમેધસઃ ।
કર્મક્ષયેઽક્ષયં દેવં તમસ્મિ શરણં ગતઃ ॥ ૫૬॥
પુણ્યપાપવિનિર્મુક્તા યં પ્રવિશ્ય પુનર્ભવમ્ ।
ન યોગિનઃ પ્રાપ્નુવન્તિ તમસ્મિ શરણં ગતઃ ॥ ૫૭॥
બ્રહ્મા ભૂત્વા જગત્સર્વં સદેવાસુરમાનુષમ્ ।
યઃ સૃજત્યચ્યુતો દેવસ્તમસ્મિ શરણં ગતઃ ॥ ૫૮॥
બ્રહ્મત્વે યસ્ય વક્ત્રેભ્યશ્ચતુર્વેદમયં વપુઃ ।
સૂતં પ્રભો પુરા જજ્ઞે તમસ્મિ શરણં ગતઃ ॥ ૫૯॥
બ્રહ્મરૂપધરં દેવં જગદ્યોનિં  જનાર્દનમ્ ।
સ્રષ્ટૃત્વે સંસ્થિતં સૃષ્ટૌ પ્રણતોઽસ્મિ સનાતનમ્ ॥ ૬૦॥
યઃ પાતિ સૃષ્ટં ચ વિભુઃ સ્થિતાવસુરસૂદનઃ ।
તમાદિપુરુષં વિષ્ણું પ્રણતોઽસ્મિ સનાતનમ્ ॥ ૬૧॥
ધૃતા મહી હતા દૈત્યાઃ પરિત્રાતાસ્તથામરાઃ ।
યેન તં વિષ્ણુમાદ્યેશં પ્રણતોઽસ્મિ સનાતનમ્ ॥ ૬૨॥
યજ્ઞૈર્યજન્તિ યં વિપ્રા યજ્ઞેશં યજ્ઞભાવનમ્ ।
તં યજ્ઞપુરુષં વિષ્ણું પ્રણતોઽસ્મિ સનાતનમ્ ॥ ૬૩॥
વર્ણાશ્રમાન્સ્થિતાવાદ્યો યઃ સ્થાપયતિ વર્ત્મનિ ।
તમાદિપુરુષં વિષ્ણું પ્રણતોઽસ્મિ સનાતનમ્ ॥ ૬૪॥
કલ્પાન્તે રુદ્રરૂપો યઃ સંહરત્યખિલં જગત્ ।
તમાદિપુરુષં વિષ્ણું પ્રણતોઽસ્મિ જનાર્દનમ્ ॥ ૬૫॥

પાતાલવીથીભૂરાદીંસ્તથા  લોકાન્બિભર્તિ  યઃ ।
તમન્તપુરુષં વિષ્ણું પ્રણતોઽસ્મિ જનાર્દનમ્ ॥ ૬૬॥
સમ્ભક્ષયિત્વા સકલં યથા સૃષ્ટમિદં જગત્ ।
યો નૃત્યત્યતિરૌદ્રાત્મા પ્રણતોઽસ્મિ જનાર્દનમ્ ॥ ૬૭॥
સુરાસુરાઃ પિતૃગણા યક્ષગન્ધર્વરાક્ષસાઃ ।
યસ્યાંશભૂતા દેવસ્ય સર્વગં તં નમામ્યહમ્ ॥ ૬૮॥
સમસ્તદેવાઃ સકલા માનુષાણાં ચ જાતયઃ ।
યસ્યાંશભૂતા દેવસ્ય સર્વગં તં નમામ્યહમ્ ॥ ૬૯॥
વૃક્ષગુલ્માદયો યસ્ય તથા પશુમૃગાદયઃ ।
એકાંશભૂતા દેવસ્ય સર્વગં તં નમામ્યહમ્ ॥ ૭૦॥
યસ્માન્નાન્યત્પરં કિઞ્ચિદ્યસ્મિન્સર્વં મહાત્મનિ ।
યઃ સર્વમવ્યયોઽનન્તઃ સર્વગં તં નમામ્યહમ્ ॥ ૭૧॥
યથા સર્વેષુ ભૂતેષુ સ્થાવરેષુ ચરેષુ ચ ।
વિષ્ણુરેવ તથા પાપં મમાશેષં પ્રણશ્યતુ ॥ ૭૨॥
યથા વિષ્ણુમયં સર્વં યત્સર્વેન્દ્રિયગોચરમ્ ।
યચ્ચ જ્ઞાનપરિચ્છેદ્યં પાપં નશ્યતુ મે તથા ॥ ૭૩॥
પ્રવૃત્તં ચ નિવૃત્તં ચ કર્મ વિષ્ણુમયં યથા ।
અનેકજન્મકર્મોત્થં પાપં નશ્યતુ મે તથા ॥ ૭૪॥
યન્નિશાયાં તથા પ્રાતર્યચ્ચ મધ્યાપરાહ્ણયોઃ ।
સન્ધ્યયોશ્ચ કૃતં પાપં કર્મણા મનસા ગિરા ॥ ૭૫॥
તિષ્ઠતા વ્રજતા યચ્ચ શય્યાસનગતેન ચ ।
કૃતં યદશુભં કર્મ કાયેન મનસા ગિરા ॥ ૭૬॥
અજ્ઞાનતો જ્ઞાનતો વા વાસુદેવસ્ય કીર્તનાત્ ।
તત્સર્વં વિલયં યાતુ તોયસ્થં લવણં યથા ॥ ૭૭॥
પરદારપરદ્રવ્યવાઞ્છાદ્રોહોદ્ભવં ચ યત્ ।
પરિપીડોદ્ભવં નિન્દાં કુર્વતો યન્મહાત્મનામ્ ॥ ૭૮॥
યચ્ચ ભોજ્યે તથા પેયે યચ્ચ કણ્ડૂયનાદિષુ ।

તદ્યાતુ વિલયં તોયે યથા લવણભાજનમ્ ॥ ૭૯॥
યદ્બાલ્યે યચ્ચ કૌમારે યત્પાપં યૌવને મમ ।
વયઃપરિણતૌ યચ્ચ યચ્ચ જન્માન્તરેષુ મે ॥ ૮૦॥
તન્નારાયણગોવિન્દહરિકૃષ્ણેશકીર્તનાત્ ।
પ્રયાતુ વિલયં તોયે યથા લવણભાજનમ્ ॥ ૮૧॥
વિષ્ણવે વાસુદેવાય હરયે કેશવાય ચ ।
જનાર્દનાય કૃષ્ણાય નમો ભૂયો નમો નમઃ ॥ ૮૨॥
ઇદં સારસ્વતં સ્તોત્રમશેષાઘવિનાશનમ્ ।
પઠતાં શ‍ૃણ્વતાં ચૈવ સર્વપાપવિનાશનમ્ ॥ ૮૩॥
ઇદં યઃ પ્રાતરુત્થાય પ્રણિપત્ય જનાર્દનમ્ ।
જપત્યેકમનાઃ પાપં સમસ્તં સ વ્યપોહતિ ॥ ૮૪॥
યસ્તુ સંવત્સરં પૂર્ણં સાયં પ્રાતઃ સમાહિતઃ ।
જપત્યેતન્નરઃ પુણ્યં કૃત્વા  મનસિ કેશવમ્ ॥ ૮૫॥
શારીરં માનસં વાગ્જં જ્ઞાનતોઽજ્ઞાનતોઽપિ વા ।
કૃતં તેન તુ યત્પાપં સપ્તજન્માન્તરાણિ વૈ ॥ ૮૬॥
મહાપાતકમલ્પં વા તથા યચ્ચોપપાતકમ્ ।
સકલં નાશયત્યેતત્તથાન્યત્પુણ્યમૃચ્છતિ ॥ ૮૭॥
વિપ્રાય સુવિશિષ્ટાય તિલપાત્રાણિ ષોડશ ।
અહન્યહનિ યો દદ્યાત્પઠત્યેતચ્ચ તત્સમમ્ ॥ ૮૮॥
અવિપ્લુતમતિશ્ચાન્તે સમ્પ્રાપ્ય સ્મરણં હરેઃ ।
વિષ્ણુલોકમવાપ્નોતિ સત્યમેતન્મયોદિતમ્ ॥ ૮૯॥
યથૈનં પઠતિ નિત્યં સ્તવં સારસ્વતં પુમાન્
અપિ પાપસમાયુક્તો મોક્ષં પ્રાપ્નોત્યસાવપિ
યથૈતત્સત્યમુક્તં મે નાત્રાલ્પમપિ વૈ મૃષા ।
રાક્ષસગ્રસ્તસર્વાઙ્ગં  તથા મામેષ મુઞ્ચતુ ॥ ૯૦॥
ઇતિ વિષ્ણુધર્મેષુ સપ્તતિતમોઽધ્યાયાન્તર્ગતં કૌશિકબ્રાહ્મણેન રાક્ષસાય

પ્રોક્તં સારસ્વતસ્તોત્રં સમ્પૂર્ણમ્ ।

